
Poesias

da Tista Murk

Neiv da matg

Il sulegl
dat silla neiv
da matg.
Veider freid
ei l'aria.
Ei dola ils egls.

Flurs e mattauns
ier aunc levas

e niuas sco tschittas

oz zugliadas
en mungins d'unviern. 8-5-57

Bagordas

Ei fan termagls
sco gronds
E per en quei mund
dad aissas e plaids
colurs e glisch
anflan eis sesez

en lur auter esser

ch'ei sulet il ver:
Bagordas. 9-5-57



108

Poet

El va
in iester denter nus

giavinond rosas
ord sulada

amur
ord ils vents.
Pauper bluord
va
ch'ils buobs

muossan culla detta sin tei. 9-5-57

Spus

Ei sedattan il maun
e scomian anials

seligian
cor e detta

patratg e sentiment
pissiun e carezia

cun aur. 10-5-57

Squagls

Motors
fraccassont festginan
laguotan
affons e carschi
amurai ed

animals.

Tgei canibals dalla via
ils squagls. 10-5-57

